
Här Claude Wiseler 
President vun der Deputéiertechamber 
19, um Krautmaart 
L-1728 Lëtzebuerg

Lëtzebuerg, de 14. September 2026 

Här President, 

esou wéi d’Chambersreglement et virgesäit, biede mir Iech, dës parlamentaresch Fro un den Här 
Kulturminister weiderzeleeden. 

De 26. September 2025 gouf fir d’éischte Kéier den offiziellen „Dag vun der Lëtzebuerger 
Sprooch“ organiséiert. Dës Initiativ ass op d’Mesure 38 vum Aktiounsplang fir d’Lëtzebuerger 
Sprooch zeréckzeféieren, mat där d’Plaz vum Lëtzebuergeschen am Alldag, an der Bildung, an 
der Kultur an an der Fuerschung soll gestäerkt ginn.  

Wärend d’lescht Joer de Kulturministère virun allem d’Stäerkung vum Lëtzebuergeschen als 
lieweg Sprooch, seng Visibilitéit am ëffentleche Raum an den aktive Gebrauch am Alldag 
ervirgehuewen hat (de Motto vun der éischter Editioun war „Schwätz mat – Lëtzebuergesch 
verbënnt“), gëtt fir d’Editioun 2026 nieft der Promotioun vum Lëtzebuergesche méi staark den 
„plurilinguale Charakter“ vun der Lëtzebuerger Gesellschaft als Stäerkt an als Bestanddeel vun 
eiser Identitéit betount. 

An dësem Kontext wéilte mir dem Här Minister dës Froe stellen: 

1. Wéi gëtt den Impakt vun der éischter Editioun vum „Dag vun der Lëtzebuerger Sprooch“
vum Ministère evaluéiert? Wéi vill Persounen hunn un den ënnerschiddlechen
Aktivitéiten deelgeholl, a wéi eng konkret Resultater, Erfarungen oder Effekter konnten
zënterhier festgestallt ginn, notamment wat d’Notzung an d’Visibilitéit vun der
Lëtzebuerger Sprooch ugeet?

2. Kann den Här Minister confirméieren, datt d’Haaptzil vum „Dag vun der Lëtzebuerger
Sprooch“ weiderhin d’Stäerkung vum Lëtzebuergeschen a säin aktive Gebrauch am
Alldag ass? Wann nee, wéi ënnerscheet sech déi politesch Ausriichtung vun der Editioun
2026 vun där vun 2025?

3. Wéi eng konkret Konsequenzen an dauerhaft Mesurë sollen aus dem „Dag vun der
Lëtzebuerger Sprooch“ ervirgoen, fir datt dësen net nëmmen eng järlech symbolesch
Manifestatioun bleift, mee tatsächlech zu enger méi staarker Notzung vum
Lëtzebuergeschen am Alldag bäidréit?

4. Ass den Här Minister der Meenung, datt d’Betounung vum plurilinguale Charakter vun
eiser Gesellschaft bei der Editioun 2026 d’Roll vum Lëtzebuergeschen als
Nationalsprooch a wichtegen Deel vun eiser nationaler Identitéit éischter stäerkt oder
relativéiert? Wéi wëll d’Regierung sécherstellen, datt d’Fërderung vun der
Méisproochegkeet net op Käschte vun der Prioritéit fir d’Lëtzebuergescht geet?

5. Wat erwaart den Här Minister sech laangfristeg vun der Mesure 38 vum Aktiounsplang
fir d’Lëtzebuerger Sprooch? Wat sinn an deem Kontext seng konkret Ziler bis 2028 an
doriwwer eraus?

